
Erfðasyndin
6. Tími

Tilgangur:
Nemandin á að læra að mönnunum lokast leiðin til himmna með því að syndga.
Læra að það að syndga þýðir að ólýðnast Guði og að við gerum eins og Adam og
Eva þegar við gerum eitthvað sem við vitum að er rangt.

Námsefni:
Tíst með Guði kafli 1.4
Biskup Barron um erfðasyndina: https://youtu.be/Fdmsnbz1-EE
Teiknimynd, 3 min https://youtu.be/-p5LLEzLCms
Fyrsta Mósebók https://biblian.is/biblian/fyrsta-mosebok-1-kafli/

Hugmynd af kennslustund:
Lesum saman í fyrstu Mósebók
Fræðumst um hvað erfðasyndin er í raun og veru og hvernig kom hún til.
Horfum á kennslumyndbönd um erfðasyndina.

https://youtu.be/Fdmsnbz1-EE
https://youtu.be/-p5LLEzLCms
https://biblian.is/biblian/fyrsta-mosebok-1-kafli/


Hvað er hægt að segja um erfðasyndina og fall mannsins?

Fyrir okkur sem erum kristinnar trúar er það afar mikilvægt að Guð skapaði
heiminn af kærleika. En það skiptir einnig miklu máli hvernig mannkynið
bregst við því. Allt sem Guð skapaði var gott (1MÓS 1:25). En það er ekki í
samræmi við reynslu okkar af heiminum! Náttúruhamfarir, stríð, fátækt,
glæpir og sjúkdómar; hvert sem við lítum sjáum við að heimurinn er fullur af
þjáningu og illsku.

# Þungbært frelsi
Illskan í heiminum er til komin af því að Guð hefur gefið okkur frjálst val. Við
getum valið meðvitað hvort við viljum vera með Guði eða á móti honum. Við
getum aðeins elskað ef við erum frjáls að því hvern við elskum. Auðvitað
vill Guð að við kjósum að elska hann. Þess vegna skapaði hann okkur! En
þar sem við erum frjáls getum við líka hafnað Guði, en það er synd sem
fjarlægir okkur frá honum. Í veikleika okkar freistumst við einnig til þess að
misnota frelsi okkar og afneita Guði með því að kjósa að vera á móti
honum. Og jafnvel þó að við viljum ekki syndga þá höfðar hið illa oft mjög
sterkt til okkar. Vegna erfðasyndarinnar látum við auðveldlega undan
freistingum.

# Ávöxturinn og höggormurinn
Frásögnin um Adam og Evu greinir frá hinni fyrstu og upphaflegu synd. Þau
létu freistast af hinu illa (1MÓS 3). Þau vissu vel hvað Guð vildi. Orð hans
voru mjög skýr: Þau máttu ekki borða ávextina af einu tré, annars myndu
þau deyja (1MÓS 3:3). Aðeins eitt tré var forboðið í allri paradís, þar sem voru
svo mörg önnur tré! En samt hlustuðu þau á illa rödd sem Biblían segir að
hafi tilheyrt höggorminum. Röddin fullyrti að þau myndu ekki deyja heldur
yrðu þau lík Guði og myndu skynja gott og illt, aðeins ef þau borðuðu



forboðna ávöxtinn (1MÓS 3:5). Það síðastnefnda var að minnsta kosti rétt,
þau kynntust hinu illa.

Eftir að þau höfðu óhlýðnast skipun Guðs, þorðu Adam og Eva ekki lengur
að horfa á Guð og földu sig fyrir honum (1MÓS 3:8). Þau skömmuðust sín fyrir
nektina og skýldu sér með fíkjuviðarblöðum (en þannig eru þau tvö oft sýnd
á listaverkum) (1MÓS 3:7). Þannig fjarlægðust þau þann sem hafði skapað
þau og elskaði þau í raun og veru. Þessi fyrsta synd er kölluð syndafallið
vegna þess að með því myndaðist gjá milli Guðs og manns. Frásögn fyrstu
Mósebókar greinir frá því hvernig maðurinn glataði upphaflegu sakleysi
sínu með syndafallinu og þar af leiðandi nánd sinni við Guð, sem er
uppspretta lífs og kærleika.

# Guðdómlegt ljóð
Þessi frásögn um Adam og Evu segir okkur á ljóðrænan hátt margt um Guð
og ástand mannkyns. Þessi sögulega opinberun tjáir á táknrænan hátt
atburði sem gerðust í raun og veru. Fyrsta óhlýðni mannkyns, sem færði
syndina í heiminn, er bæði staðreynd og mikilvæg lexía fyrir fólk á öllum
tímum. Sagan varpar ljósi á þær aðstæður sem við eigum við að glíma nú.
Hún sýnir hversu mikilvægt það er að kjósa að fylgja Guði og virða þau
mörk sem hann setur okkur (TKK 396). Syndafallið raskaði fegurð
sköpunarinnar. Eftir að maðurinn hafði fjarlægst uppsprettu lífsins hlaut
hann að deyja, en það var ekki upprunalegt áform Guðs. En með fæðingu
Jesú breytti Guð þessu um alla eilífð.

Hvað er erfðasyndin?

Segja má að við höfum fæðst inn í sögu illskunnar, þá röð persónulegra
synda sem drýgðar hafa verið á undan okkur. Því miður færir hver kynslóð
þeirri næstu mörg vandamál. Erfðasyndin er ekki það sama og þessar
persónulegu syndir. Erfðasyndin er „skortur á upprunalegum heilagleika og
réttlæti“ (TKK 405) vegna erfðasyndarinnar. Adam, eða „fyrsti maðurinn“,



drýgði fyrstu syndina og hann kaus af frjálsum vilja að óhlýðnast Guði (1MÓS

3).

Vegna erfðasyndarinnar er eðli mannsins lemstrað. Mannkynið er ekki
lengur fullkomið eins og það var við sköpunina vegna þess að nánd okkar
við Guð hefur raskast. Hugsun okkar hefur myrkvast og viljinn dofnað; við
erum fórnarlömb fávisku, svika og afvegaleiddra óska. Þar af leiðandi er
enginn syndlaus og allir hljóta einhvern tíma að deyja.

En samt þvoði skírnin af okkur bæði erfðasyndina og allar okkar eigin
syndir. Eftir skírnina erum við þó enn haldin holdlegri girnd, en það er sterk
þrá eftir nautnum, sem veikir okkur og tælir okkur til að fara út fyrir þau
mörk sem Guð setur okkur. Því þörfnumst við sífellt fyrirgefningar Guðs,
sem hann veitir öllum þeim fúslega sem biðjast hennar af heilindum í
sáttasakramentinu.
Fyrsti karlinn og konan féllu frá Guði þegar þau kusu að vera á móti honum
og drýgðu fyrstu syndina. Við höfum erft þetta syndafall þeirra.


